 „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის №385 დადგენილებაში ცვლილების შეტანის შესახებ“ საქართველოს მთავრობის 2017 წლის 3 თებერვლის №56 დადგენილების პირველი პუნქტის „ა.ა“ ქვეპუნქტის თანახმად, „სტაციონარული დაწესებულების ნებართვის მაძიებელი/მფლობელი ვალდებულია ჰყავდეს სტაციონარულ სერვისზე პასუხისმგებელი პირი – კლინიკური მენეჯერი“. ამასთან, აღნიშნული ქვეპუნქტით განსაზღვრული მე-3 მუხლის „34“ პუნქტი ადგენს, რომ კლინიკური მენეჯერის პასუხისმგებლობა დგება სტაციონარული დაწესებულების ნებართვის მფლობელის მხრიდან „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის №385 „დადგენილებით განსაზღვრული სანებართვო პირობების სისტემატური დარღვევისას, ასევე აღნიშნული პირობების ერთჯერადი მძიმე დარღვევისას, ან ჯანმრთელობის დაცვასთან დაკავშირებული კანონმდებლობის მოთხოვნათა ისეთი დარღვევისას, როდესაც კომპეტენტური ორგანოს მიერ დადასტურებულია მნიშვნელოვანი ორგანიზაციული ხარვეზი, თუ ამ უკანასკნელს მოჰყვა პაციენტის ჯანმრთელობის მნიშვნელოვანი გაუარესება ან სიკვდილი ან/და პაციენტისათვის მნიშვნელოვანი მატერიალური ზიანის მიყენება“. ზემოხსენებულის გათვალისწინებით, კლინიკური მენეჯერის უფლება-მოვალეობაა, უზრუნველყოს სტაციონარული დაწესებულების ფუნქციონირება კანონმდებლობით (მ.შ. სანებართვო პირობები) დადგენილი მოთხოვნების დაცვით. აქვე აღვნიშნავთ, რომ „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის №385 დადგენილების დანართი 21 (სტაციონარული დაწესებულების სანებართვო პირობები) განსაზღვრული სანებართვო პირობები (საერთო სანებართვო პირობების ნაწილში) მოიცავს სავალდებულო პირობას სტაციონარული დაწესებულებებისათვის, უზრუნველყონ ნოზოკომიური ინფექციების აღრიცხვა, მართვა, ზედამხედველობა და კონტროლი კანონმდებლობით დადგენილი მოთხოვნების („ნოზოკომიური ინფექციების ეპიდზედამხედველობის, პრევენციისა და კონტროლის წესების დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2015 წლის  7 სექტემბრის №01-38/ნ ბრძანება) მიხედვით. აქედან გამომდინარე, სტაციონარულ სერვისზე პასუხისმგებელი პირის - კლინიკური მენეჯერის საქმიანობა, ასევე, მოიცავს სტაციონარულ დაწესებულებაში ინფექციების კონტროლის სისტემის მოქმედი კანონმდებლობით განსაზღვრული წესით ფუნქციონირების კოორდინაციას.
აღსანიშნავია, რომ ის მოთხოვნები, რომელსაც უნდა აკმაყოფილებდეს სტაციონარულ სერვისზე პასუხისმგებელი პირი – კლინიკური მენეჯერი, განისაზღვრა „სამედიცინო დაწესებულებაში დასაქმების უფლებისა და შესაბამისი განათლების მქონე სამედიცინო პერსონალის ნუსხის დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2009 წლის 16 ივლისის №244/ნ ბრძანებაში ცვლილების შეტანის შესახებ“ საქართველოს შრომის, ჯანმრთელობისა და სოციალური დაცვის მინისტრის 2017 წლის 1 მაისის №01-21/ნ ბრძანებით (აღნიშნული დოკუმენტი არეგულირებს კლინიკური მენეჯერის განათლებასა და სამუშაო გამოცდილებასთან დაკავშირებულ კონკრეტულ ასპექტებს).

